
Numri i lëndës: 2022:162787 

Datë: 12.01.2024 

Numri i dokumentit:     05184871 

 

C.nr.499/2022 

 

 GJYKATA THEMELORE GJAKOVË – DEGA NË RAHOVEC – Departamenti i 

Përgjithshëm – Divizioni Civil, gjyqtari Besmir Juniku, në çështjen juridike të paditëses T.P 

nga Rahoveci, të cilën e përfaqëson Av. L.B nga Prishtina, sipas autorizimit në shkresat e lëndës, 

kundër të paditurës Komuna e Rahovecit – Drejtoria Komunale për Arsim, të cilin e përfaqëson 

Av.B.O nga Rahoveci, për shkak të kompensimit të shpenzimeve të ushqimit në punë (shujtave), 

vlera e kontestit 706.00 €uro, jashtë shqyrtimit, me datë 12.01.2024 merr këtë: 

 

 

A K T GJ Y K I M 

 

 

I.APROVOHET në tërësi si e bazuar kërkesëpadia e paditëses T.P nga Rahoveci, ashtu 

që OBLIGOHET e paditura Komuna e Rahovecit – Drejtoria Komunale për Arsim, që në emër 

të kompensimit të shpenzimeve të ushqimit në punë (shujtave), paditëses t’ia paguajë shumën 

prej 706.00 (shtatëqind e gjashtë) €uro, në të cilën llogariten nga 2 (dy) €uro për 353 ditë të 

vajtjes në punë, për periudhën prej datës 21.01.2021 e deri me datë 21.11.2021, me kamatë 

ligjore prej 8%, duke filluar nga dita e ushtrimit të padisë, datë 10.08.2022, e deri në pagesën 

përfundimtare, të gjitha këto në afat prej 7 (shtatë) ditësh, nga dita e pranimit të këtij aktgjykimi, 

nën kërcënimin e përmbarimit të detyrueshëm. 

 

II.DETYROHET e paditura Komuna e Rahovecit – Drejtoria Komunale për Arsim, që 

në emër të pagesës për shpenzimet e procedurës, paditëses t’ia paguajë shumën prej 124.00 €uro, 

në afat prej 7 ditësh, nga dita e pranimit të këtij aktgjykimi nën kërcënimin e përmbarimit të 

detyrueshëm. 

 

 

 

A r s y e t i m 

 

Paditësja T.P nga Rahoveci, të cilën e përfaqëson Av. L.B nga Prishtina, sipas autorizimit 

në shkresat e lëndës, në këtë gjykatë ka parashtruar padi kundër të paditurës Komuna e Rahovecit 

– Drejtoria Komunale për Arsim, me bazë juridike kontest pune – kompensim i shpenzimeve të 

ushqimit në punë. 

 

Paditësja përmes të autorizuarit të saj, Av. L.B, në padi dhe në parashtresën për 

precizimin e kërkesëpadisë, të datës 05.04.2023, ka theksuar se është e  punësuar në pozitën 

edukatore në SHFMU “Gëzim Hamza Piktori” në Rahovec. Paditësja ka përvojë pune sipas 

kushteve të parapara me Kontratën Kolektive të Arsimit në Kosovë, andaj  i takon e drejta për 

kompensim për ushqim gjatë ditëve të pranisë në punë në bazë të nenit 35 par. 7 të Kontratës 

Kolektive të Arsimit në Kosovë të datës 18.04.2017, të nënshkruar në mes Ministrisë së Arsimit 

dhe SBASHKU-ut, duke llogaritur për secilën ditë nga 2 (dy) €uro. Gjatë periudhës kohore prej 

datës 21.01.2021 e deri me datë 21.11.2021, paditësja ka gjithsej 353 ditë pune, për të cilat nuk 

është kompensuar nga e paditura për shpenzimet e ushqimit në punë, ashtu që e paditura ka 

obligim që paditëses t’ia paguajë shpenzimet e ushqimit për secilën ditë nga 2 (dy) €uro, 

(353x2=706.00 €uro), konform dispozitave të Kontratës Kolektive në fuqi. Gjykatës i ka 

propozuar që kërkesëpadinë ta aprovojë në tërësi dhe ta obligojë të paditurën që paditëses t’ia 

kompensojë shpenzimet e ushqimit në vlerë prej 706.00 €uro, me kamatë ligjore nga momenti i 

ushtrimit të padisë e deri në pagesën definitive. Shpenzimet e procedurës i ka kërkuar në vlerë 

prej 124.00 €uro, duke përfshirë 104.00 €uro në emër të përpilimit të padisë dhe 20.00 €uro në 

emër të taksës gjyqësore për padi. 

 

E paditura Komuna e Rahovecit – Drejtori Komunale për Arsim, në përgjigjje në padi të 

datës 18.05.2023,  ka theksuar se në tërësi e konteston kërkesëpadinë e paditësve si të pa bazuar 

dhe të pa themeltë duke shtuar MASHT-i me datë 21.11.2022 ka shkëputur Kontratën Koletktive 

të Arsimit të datës 21.01.2021 të lidhur me SBASHK. MASHTI me këtë rast ka theksuar se 

shkëput kontratën njëanshëm bazuar në kornizën ligjore në fuqi, pasi që e njëjta është nënshkruar 

në mungesë të bazës ligjore, në shpërputhje me dipozitat e rendit publik dhe mungesës së 

legjitimitetit të palës nënshkruese. MASHTI me këtë veprim është bazuar në Vendimin e 

Gjykatës Kushtetuese, pasi që Ministrisë së Arsimit në kohën e nënshkrimit ë Kontratës 

Kolektive i mungonte autoriteti kushtetues për të ushtruar kompetencat përkatëse. Në bazë të 

shkresave të lëndës vërtetohet se paditësja nuk ka shfrytëzuar të gjiha mjetet ligjore në procedurë 

të rregullt administrative pranë të paditurës, respektivisht shihet se paditësja nuk ka parashtruar 

ndonjë ankesë apo kërkesë pranë punëdhënësit. Gykata mund të shqyrtojë një padi që ka 

elemente nga kontesti i marrëdhënies së punës vetëm nëse paditësit kanë shterrur të gjitha mjetet 

në procedurë të rregullt pranë të paditurës si punëdhënëse dhe atë konform Ligjit të Punës 

Nr.03/L-212, neni 78 par. 1, 2, 3 ku është përcaktuar se: 1. “I punësuari i cili vlerëson se 

punëdhënësi ka shkelur të drejtën e marrëdhënies së punës, mund të paraqesë kërkesë te 

punëdhënësi apo organi përkatës i punëdhënësit nëse ekziston, për realizimin e të drejtave të 

shkelura”. 2. “Punëdhënësi është i obliguar për të vendosur sipas kërkesës së të punësuarit, në 

afatin brenda pesëmbëdhjetë (15) ditëve nga data e pranimit të kërkesës”. 3. “Vendimi nga 

paragrafi 2. i këtij neni, i dorëzohet të punësuarit në formë të shkruar brenda afatit prej tetë (8) 

ditësh”, ndërsa në nenin 79 par.1 përcaktohet se: “Çdo i punësuar i cili nuk është i kënaqur me 

vendimin me të cilin mendon se i janë shkelur të drejtat e tij, ose nuk merr përgjigje brenda afatit 

nga neni 78 paragrafi 2. të këtij ligji, në afatin vijues prej tridhjetë (30) ditësh, mund të inicioj 

kontest pune në Gjykatën Kompetente”. Padia e paditëses nuk është e bazuar në asnjë bazë të 

vlefshme juridike, rrjedhimisht nga provat e paraqitura dhe pretendimeve, paditësja nuk ka 

arritur të argumentojë themelësinë e kërkesëpadisë andaj i propozoj gjykatës që kërkesëpadinë e 

paditëses ta refuzoj në tërësi si të pa bazuar. Shpenzimet e procedurës i ka kërkuar në shumën 

prej 104.00 €uro. 

 

Gjykata pas shqyrtimit të padisë, provave që gjenden në shkresat e lëndës, si dhe 

përgjigjes në padi të paraqitur nga ana e të paditurës, në kuptim të nenit 8 lidhur me nenin 398 

të LPK-së, gjeti se kërkesëpadia e paditëses është e themeltë, andaj pa shqyrtim të çështjes, 

vendosi si në dispozitiv të këtij aktgjykimi.  

Ndërmjet palëve nuk është kontestues fakti se paditësja është në marrëdhënie pune në 

pozitën edukatore tek e paditura, përkatësisht në SHFMU “Gëzim Hamza Piktori” në Rahovec. 

Kjo vërtetohet edhe nga Kontrata e punës dhe Vërtetimi për përvojën e punës në emër të paditëses 

të lëshuara me datë 08.03.2023 nga e paditura.  

Nga Vërtetimi mbi ditët e pranisë në punë me Nr.746/01, të datës 08.03.2023 dhe 

Kontrata e Punës Nr.prot.188/01 e datës 01.09.2015, vërtetohet fakti se paditësja T.P për 

periudhën kohore prej datës 21.01.2021 – 21.11.2022, ka gjithsej 353 ditë pune. 

Ligji i Punës Nr.03/L-212, neni 90 par.5 e përcakton se ” Marrëveshja Kolektive vlen për 

ata punëdhënës dhe punëmarrës të cilët marrin përsipër detyrimet e përcaktuara me 

Marrëveshjen e tillë Kolektive”.  

 

Sipas nenit 35.7 të Kontratës Kolektive e Arsimit të Kosovës, e datës 18.04.2017 dhe të 

datës 22.01.2021, është paraparë se: 35.7 ”Të punësuarve, u sigurohet kompensimi për ushqim 

gjatë punës për ditët e pranisë në punë, vlera e kompensimit të shpenzimit të ushqimit në punë 

për një ditë pune është 2 (dy) euro për të punësuarit që kanë marrëdhënie e punës primare në 

institucionet arsimore”.  

 

Në pajtueshmëri me dispozitat e lartcekura, gjykata gjeti se kërkesëpadia e paditëses 

është e bazuar dhe vendosi si në pikën I të dispozitivit të këtij aktgjykimi, duke e detyruar të 

paditurën që paditëses t’ia paguaj kompensimin e ushqimit gjatë punës (shujtave) për periudhën 

kohore nga data 21.01.2021 – 21.11.2022 për çdo ditë pune nga 2.00 (dy) €uro, (353x2=706.00 

€uro) e që është shuma prej 706.00 €uro. Sipas këtyre dispozitave të Kontratës Kolektive 

punëdhënësja e fundit është ajo që i paguan shpenzimet e ushqimit për punëtorët e saj. Në rastin 

konkret gjykata gjeti se e paditura ka pasur për detyrim që paditëses t’ia paguaj shpenzimet e 

ushqimit (shujtave) në punë. 

 

Gjykata me rastin e vendosjes (jashtë seancës gjyqësore) është bazuar në dispozitën e 

nenit 398 të LPK-së, e cila dispozitë e përcakton se: ”Kur gjykata, pasi t’i arrijë përgjigja në 

padi, konstaton se ndërmjet palëve nuk është kontestuese gjendja faktike, dhe se nuk ekzistojnë 

pengesa të tjera për dhënien e vendimit meritor, atëherë ajo, pa caktuar fare seancë gjyqësore, 

mund ta jep aktgjykimin me të cilën e pranon si të themeltë kërkesëpadinë”.  

Bazuar në dispozitat e nenit 398 të LPK-së gjykata ka vendosur si në dispozitiv të këtij 

aktgjykimi dhe atë pa caktuar seancë gjyqësore, pasi që vlerësoi se në rastin konkret, 

kërkesëpadia e paditëses ishte qartazi e themeltë, ka bazë në dispozitat e Ligjit të Punës Nr.03/L-

212 dhe Kontratës Kolektive të Arsimit në Kosovë Nr.01B-2056 e datës 18.04.2017 dhe Nr.01B-

105 të datës 22.01.2021, ndërsa shuma e kompensimit bazohet në provat që gjenden në shkresat 

e lëndës.  

Sa i përket kundërshtimeve të paditurës në përgjigje në padi, gjykata vlerëson se të njëjtat 

janë të pabazuara dhe nuk mbështeten në ndonjë bazë faktike apo juridike me të cilën do të duhej 

të refuzohej kërkesëpadia e paditëses. Në rastin konkret e paditura është punëdhënëse e paditëses 

(edukatores) dhe detyrohet për përmbushjen e detyrimeve që dalin nga kjo kontratë në raport me 

të punësuarit e saj në arsim. Pretendimet e të paditurës se kërkesa është parashkruar nuk 

qëndrojnë, me arsyetimin se Kontrata Kolektive ka hyrë në fuqi 18.04.2017 dhe ka vazhduar me 

Kontratën Nr.01B-105 të datës 22.01.2021, të cilat e mbulojnë periudhën kohore si në 

kërkesëpadi (21.01.2021 – 21.11.2022)  , ndërsa padia është parashtruar me datë 10.08.2022, pra 

brenda afatit prej 3 vitesh, ashtu siç e parasheh neni 87 i Ligjit të Punës.  

Gjykata analizoi edhe pretendimet tjera të të paditurës, mirëpo vlerësoj se të njëjtat nuk 

kanë impakt në vendosjen ndryshe nga dispozitivi i këtij aktgjykimi. 

Vendimin lidhur me kamatën prej 8 % gjykata e mori në kuptim të nenit 382 të LMD-së. 

 

Gjykata vendimin mbi shpenzimet e procedurës kontestimore e mbështeti në nenin 452 

të LPK-së, e që e paditura është obliguar që paditësit t’ia paguaj shpenzimet e procedurës në 

shumë prej 124.00 €uro dhe atë për përpilimin e padisë shumën prej 104.00 €uro dhe për taksë 

gjyqësore shumën prej 20.00 €uro sipas Tarifës së Avokatëve - OAK.  

Nga sa u tha më lart, e konform dispozitave ligjore të parapara me nenin 398 lidhur me 

nenin 142 të LPK-së, gjykata vendosi si në dispozitiv të këtij aktgjykimi. 

398 lidhur me nenin 142 të LPK-së, gjykata vendosi si në dispozitiv të këtij aktvendimi. 

GJYKATA THEMELORE GJAKOVË-DEGA NË RAHOVEC  

Departamenti i Përgjithshëm-Divizioni Civil 

C.nr.499/2022, me datë 12.01.2024                                      

                                                                                                                                 Gj y q t a r i                                            

                                                                                                           Besmir Juniku 

 

 

 

KËSHILLË JURIDIKE: Kundër këtij aktgjykimi palët kanë të drejtë ankese në afat 

prej 7 (shtatë) ditëve nga dita e pranimit. Ankesa parashtrohet në këtë gjykatë, për Gjykatën e 

Apelit - Prishtinë. 


